
.. PAULO ME LETA PILIPI
ATRUNGA BINI\%%‘.IIE BIME BAU

1 Cane Paulo séne lui te yoogarenine ai leta ne.
Timoti agesa cane cama; cine lui Yeesu Keriso me
kaakesea bagra gegi.

Agesa cdme mene iyeta Pilipi cewe atrunga ingle
biname bime bau me, weene lui cina Keriso Yeesu
cabu inajininige, piiyepu ai mene cuta atrunga
ingle mope biname piiyepu nuuja atityera biname
bime bau me.

2 Acejiyame mime Babe piiyepu Yageyame
Yeesu Keriso, teeme miiji te weeme cabulenajame
piiyepu teepi weebibine poode ceerame.

Paulo Irecu Atumutige Pilipi Cewe Atrunga Ingle
Biname bime tddpume

3 Iyeta padare cane liba weeme tddpume
ngene jwaatwananune, cane Acejiyame ne
eso yddcdrune weeme tddpume. 4 Cuta piiyepu
iyeta padare cane liba iyeta weeme tddpume
irecu latumutanune, cane ngenecu gege cama
jaawenune, > ingle weene cebine lipu natitydruye
Miiji Mene céngena jajanename pui bimu cabu
ca weene liba niindce itu jitrungujiye ngalu page.
Eso! 6 Yoo, cane toraca umle géne egd Acejiyame
lui te jegednuji ai miiji kaakesea ne weeme cabu,
tabe cuta jewenenige ngilu teeme apira Yeesu

Keriso me acnenuta bimu cabu. 7 Weene céme
ngenecurage binamewale gemi, cuta cane miiji

gyene pepu asicnentame weene iyeta poto cidi
me, ingle weene ai miijjirage kaakesea ne cane
cama gigri jaawenanuye, Acejiyame lui kaakesea
cebine ituge ceera page wawename Kkrokeciiye
mete cabu, cuta piiyepuniindce padare cabu, cane
liba waatnetndjepene Miiji Mene ne toraca me
awabu-dnitame biname cina cdngena atrungame.
8 Acejiyame umle ai mene lui toraca gyene ega
came singi iyeta weeme tddpume lui Yeesu Keriso
me singi pana gyene.

9 Cane weeme tddpume irecu latumutanune egéa
weeme owecu te baborage dbitame, piiyepu
umleumle cama egd lui mule gemi toraca
conocéco, 10 naace tddpume weene piba ibibi
labitinuye mule bine cdngena atraname. Weene
piba conocéco cirege aclajuta Keriso me acnenuta
bimu padare cabu, 11 cuta piba weeme cabu piti
nemi toraca miijirage mule Yeesu Keriso taatu lui
bine weeme ireclota cabu yaacranemuge, naace
tddpume biname cina Acejiyame ne awepyerdjame
pilyepu teeme jamyacu apaclyera peei mule cabu
papaname.

Toraca Ireclota Agesa Keriso me Kaakesea
Wawename
12 Came dtrunga binamewale, cane singi géne
weene umle dbitame ega iyeta gwidape lui cina
came bau ituge abita, Miiji Mene te peei cabu ca
babo itu labitepi. 13 Siige, peei name pi iyeta awa-
muta biname piiyepu iyeta nuuja biname lui ama,
teepi umle gemi egé cane krokeciiye mete cabu
sdne, ingle cane Keriso tddpume kaakesea jewene-
nine. 14 Yoo, cime krokeciiye mete lenaja cabu ca

mime bucurage binamewale cina Yageyame cabu
ngenecu kokre itu labitipesi, siige teepi walu cdco
abitininisi Acejiyame me mene iicaname.

15 Yoo toraca, poto cina mene jaajananemusi
Keriso poto cidi me teeme niiyarage asicnenta
cabu ca, ingle teepi gege lica cdme kaakesea
lipu baborage itu labitepi, piiyepu teepi mene ca
lasddaninusi. Yepd, nuuja cina asicnenta miiji cabu
ca teeme mene jaajananemusi. 16 Teepi miijirage
singi cabu ca jaajananemusi, ingle teepi umle
gemi egd Acejiyame te cebine ama itu nacitepi
Miiji Mene ne toraca me awabudnitame. 17 Yoo,
pui asicnenta niiya biname poto cidi me, teepi
Keriso poto cidi me mene jaajananemusi cono-
conongene atwanena cama. Teepisingilicanuuja
biname te awepyerdja ne papdname, yepa teepi
taatu. Teepiapu jaangemuge egd teeme peei mule
cabu ca, cebine ngenecu mapu me pa nawenepi,
cane liba ama krokeciiye mete cabu sane.

18 Yepd, pepu lica gyene. Cane gege gane teeme
kaakesea poto cidi me, ingle cane singi gane bu-
curage biname cina mene jajanena Keriso poto
cidi me, nganu gyene conocono liba pisi nyene
teeme mule cabu. Yoo, cane gege cama pa nana-
jepene, 19 ingle cane umle gdne weeme irecu
dtumuta name pi, cuta piiyepu puli atityera name
pi lui tddenige Yeesu Keriso me Seemo cabu ca,
cane pa lasatepene. 20 Yoo, cdme toraca singi
agesa came kaakesea cangena wawename, pilyepu
airage padare piiyepu iyeta padare cane kokre
cama walu cdco lenajame, naace tadpume iyeta
cdme mule name pi biname cina Keriso ne awepy-
erdjame, cdme ireclota cabu ca, coo cdme budre

cabu ca. 21 Yoo, ireclota ngena gyene? Céame
tddpume toraca ireclota lui Keriso gome lena-
jame, cuta came budre lui abacita gaabe ten cama
iyeteta lenajame. 22 Yepd, cane liba ireclota cama
nanajenige came cerdmu padare piba pisi nyene
teeme miiji kaakesea wawename. Yoo, cane
ngena tadpume singi gine? 23 Cme singi neeneni
gegl. Cane baborage singi ai ireclota cabu ca
asatame Keriso cama iyeteta lenajame, ingle peei
lui cdme tddpume babo miijirage gyene. 24 Yep4,
cane cuta singi gdne weebibine &tityerame, peei
name pi came singi gyene ireclota cama lenajame.
25 Yoo, cdme atityera pisi nyene weeme tadpume,
peei name pi cane umle gine egd cane ireclota
cama pa nanajepi. Cane weene cama nanajenige
weebibine dtityerame weeme dtrunga babo abitame
pilyepu peei dtrunga cabu ca weene ngenecu gege
dbitame. 26 Yoo, cane liba weene cama pa nanajepi,
weeme cuta nuuja ingle piba pagege Yeesu Keriso
ne awepyerdjame teeme atityera tddpume came bau

27 Agesa babo gwidape, weene cédngena ina-
jininige Keriso poto cidi me Miiji Mene te lipu
jiicenige. Weene piba cédngena dtrunga cama ji-
clajutenininige, weeme ngene atwanena yepa
ega iyeta weeme kokre cama weene Miiji Mene
cabu céngena atrungame. Cane singi pepu pana
mule weeme poto cidi me atecijame, ngdnu gyene
cane otni weeme bau me, coo otni lica. 28 Walu
gone pui biname bime tddpume lui cina weebib-
ine mépu cabu icranininusi, yepd weene miiji
ngenecu kokre cama inajipi. Pepu cabu ca pui
biname cina ngene ca pa yaaglepesi ega teepi te

cirege apesera, yepd weene te weeme mépu cabu
ca cirege &secrera, ingle Acejiyame weene cama
gyene. 29 Pepu cirege dbita, ingle Keriso name pi
tabe weebibine miijirage padare ne ituge ceera,
lica teebine dtrunga taatu me, yepa cuta teeme
tadpume mdpu cabu lenajame. 30 Yoo, weene pi-
iyepu cane, cine yepd mdpu cabu cewe oocanane-
nago, weene lui cabu cebine ituge papana, piiyepu
lui cabu cane cuta page nanajenige, weene lipu
itecijenininige.

2

Iyeta Biname cina Keriso ne Cire Yaawepy-
erdjepesi

1 Weeme ngenecu kokre liba pisi nyene, in-
gle weene Keriso me singi yaacatanuye weeme
ireclota mule cabu; cuta weeme ngenecu miiji
liba pisi nyene, ingle weene umle gemi teeme
owecu pdpdname; Aceji Seemo te weeme cabu
liba enajenige; cuta piiyepu weene liba weeme
nuuja bine owecu jaawenemuye; 2 piba page cdme
gege ne babo jeweneye. Weene yepa ngene atwa-
nena pilyepu yepa owecu cama inajinege. Yoo,
weeme singi piiyepu ngenecu yepa me abitineye.
3Nuuja mule ne gone jaawenuye weeme taatu mi-
iji tddpume, coo weemamu babo me abita tddpume.
Nuuja biname bine niindce gaabe me icranemeye,
piba weemédmu teeme ingwe gaabe me &bitineye.
4 Weeme nuuja biname bime miiji tddpume ire
cdngena, gone singi weeme taatu miiji tddpume.
> Weene Keriso Yeesu pana mule ne ecateye ega:
6 Niindce cabu ca tabe Acejiyame cama yepa ge,

yepa tabe pui Acejiyame cama ibibi ne lica
noomluji.
7 Pui name pi tabe teeme caburage puupu ne
teeme singi ca ebmaluji,
dtityera biname me dbitame biname bime
tadpume.
Tabe ai gawecewe biname pana &bituji, biname
pana tadpe cama lenajame.
8 Tabe teemamu gawe me abituji,
Acejiyame me singi gaabe cabu otnuji,
teeme ireclota piba ecéruji baarge uli cabu me

budre abitame.
9 Peei name pi Acejiyame teebine ewepéntuji

caburage puupu cabu me, cuta piiyepu tee-
bine babo ngii ecéruji.

Teeme peeingiilui baborage gyene iyeta poto ngii
cabu ca.

10 piba iyeta lui cina cabucewe je, lui cina ai
gawecewe cabu je, piiyepu lui cina gawe
ngalebora je,

teepi kokorare cire yaddpedndremepesi Yeesu
me ngii ne awepyerdjame,

11 piiyepuiyeta cina cire jiicepesi ega Yeesu Keriso
lui Yageyame gyene.

Aceji Babe siige jamyacu apaclyera ne cire
jddpanepi peei cabu ca.

Weene Ngale pana Gemi Ai Gawecewe Biname
bime tddpume
12 Came ngenecurage binamewale, weene céme
singi lipu itu nacatepeye, cane liba weene cama
ge, yoo, cuta page came singi mene ne weene ecat-
eye, cane liba weene cama lica giane. Acejiyame
lui caburage gyene, peei name pi weene céngena

teeme tddpume inajipi, pui mule taatu jaawene-
muye lui cina iyeteta ireclota gaabe cabu weebib-
ine iwadininusi. 13 Ingle naace gyene Acejiyame
me kaakesea pisi nyene weeme cabu, weebib-
ine singi piiyepu kokre ceerame teeme singi ne
cangenarage wawenarme.

14 Weene weeme kaakesea ngenecu miiji
cama jeweneye, &cela piiyepu A&ciserdja cdco.
15 Weene pepu Acejiyame me jamyacu bdgrd me
pa abitipeye, lui cina ibibi gemi ai gawecewe niiya
conocono mule biname gome epucdco conocéaco
lenajame. Weene miiji teeme tddpume wale pana
uungepmeldja teeme krokeciiye ne dyeblingtame,
16 weene liba teebibine mene jaajananemuye
ireclota gaabe poto cidi me. Weene liba pepu
jaawenuye, Keriso me acnenuta bimu cabu, cane
piba ngenecu gege cama cire nanajepi weeme
poto cidi me, ingle piba awabudnita cirege ega
came kaakesea papa me lica ituge abita.

17Cane gege géne, nginu gyene cebine liba pama
budre me naglumi, siige cdme uudi te tapiruge
kau bime liiyepu Acejiyame ne iiwérejame. Céme
uudi te piba weeme &trunga cama yepa laduge
Acejiyame bau me teebine iiwdrejame. Yoo, apu
liba wawena je, cane gege birige abita, cane iyeta
weene cama gege birige. 18 Piba weene cuta
miiji gege ldbitininuye, weene cane cama gege
labitininuye.

Cane Epaproditus naabi Timoti Pa Jddtyepene
Weeme bau me

19 Cane cdme ngene atwanena Yageyame
Yeesu cabu me itu yaacitepene ega cane ibibi

pa labitepene Timoti ne weeme bau me wata
atyepame, naace tddpume cane piba teeme bau
ca mene pdpdname weeme poto cidi me cebine
ngenecu plowa me wawename. 20 Cime nuuja
biname lica gyene lui te cane cama yepa ngene
atwanena cama gyene, piiyepu lui te toraca singi
weebibine dtityerame. 21 Iyeta nuuja biname cina
singi gemi teeme taatu miiji tddpume, lica Yeesu
Keriso me kaakesea tddpume. 22 Yepd, Timoti me
miiji mule poto cidi me weene umle gemi. Tabe
cane cama kaakesea jaawenuge, epu pana bagra
te teeme babe ne lipu yaatityaruge, ingle cine singi
bucurage biname cina Miiji Mene ne atrungame.
23Peeiname picane singi giane teebine weeme bau
me dtyepame, yepd tabe cdme trdmi pa yaanajepi
ngalu cine umle pa labitipago cdme tddpume lipu
pa labitepi. 24 Cane umle géne egd Acejiyame liba
singi gyene, cane cAmidmu mameta gdne weeme
bau me otni.

25 Page cane jitrdnutenine mime &trunga bi-
name Epaproditus ne weeme bau me atyepame.
Tabe cane cama kaakesea cdngena jewenenige
cuta cubu jiicenige Miiji Mene tddpume. Tabe
weeme bau ca atyepdneji gyene cebine atityerame.
26 Tabe baborage singi gyene iyeta weebibine
cadri papaname, piiyepu tabe ngenecu mapu cama
gyene, ingle mene weeme bau me itu ladepi ega
tabe pita cama ge. 27 Toraca gyene egd tabe
pita cama ge, budre mameta, yepa Acejiyame te
owecu ge teeme tddpume, piiyepu owecu ge cdme
peei ngenecu mdapu ne came bau ca ayebhngtame.
28 Cane peei name pi babo singi gédne teebine

weeme bau me dtyepame egd weene piba ngenecu
gege cdiri pa abitipeye, teebine liba pa jepanepeye,
cuta piiyepu cdme ngenecu mapu te teeme poto
cidi me piba palayeblingtepi. 29 Miiji weene teebine
babo gege cama pa ecatepeye mime Yageyame
me ngii cabu, piiyepu opo gaabe me icraneye
iyeta biname bine lui cina teeme pana mule bine
jaawenemusi, 30 ingle tabe teeme ireclota taatu
me lica ngene jotwananige, yepa mameta ge bu-
dre pdpéna Keriso me kaakesea name pi. Tabe apu
labitepi, weeme puupu ne liba yaacatepi cebine
atityerame, ingle weene pui ne ablicico ge wawe-
name.
3

Acejiyame Mibibine Teeme tdidipume Conocdco Ni-
wenininuge

1 Came atrunga binamewale, cane singi cerdmu
mene jajime egd weene Yageyame cabu gege in-
ajininege. Cane gloose lica giane gwidape poto
cidi me oogédrame, cane lui bime poto cidi me
ituge oogdra, weene piba cédngenarage lenajame
cane liba ai mene cédri jijenininine. 2 Cingena
ire biname bime poto cidi me lui cina niiya
mule bine jaawenemusi, peei drego bime tadpume
lui cina singi gemi nuuja dtrunga biname bime
tadpe matikola iirputame Acejiyame me cewecu
acatame. Teepi walya jiicusi ega lui biname me
tadpe cabu cewecu lica birige, tabe ablicdco Ace-
jiyame me biname me &dbita. 3 Yepd, mine lui cina
Acejiyame ne ngene jepecndjenisi Aceji Seemo me
atityera ca, piiyepu babo gege cama Keriso Yeesu
ne jitrungenisi mibibine waadename, mine age

temi Acejiyame me toraca binamewale. Téaéape
cabu lui cewecu nganu gyene, ingle peei cabu
ca mine &blicdco Acejiyame me binamewale me
abita, ingle mine &blicAco mime tddpe mule bine
atrunga mibibine Acejiyame bau me waadename.
4 Yoo, niindce cane liba Yeesu ne lica jitrungu-
jine, pui padare cabu cane cdme tddpe mule cabu
me dtrunga ecitujine. Pui sasa padare cabu cane
pepu mule bine baborage jitrungemujine nuuja
biname bime cabu ca, 5 ingle naace popi cane
liba aplimlujine seben bimu liba nanajuji, cdme
tadpe matikold nirputujisi cewecu wawename.
Cuta cdme mage babe Israela biname ge Ben-
jamina me ingle cabu ca, piiyepu cadme kaake-
saare iyeta lui Heberu mene jiicemusi. Cuta pi-
iyepu cotre bine cane Parisea biname bime mépu
gaabe ca jewenemujine. 6 Cadme singi baborage
ge Acejiyame me kaakesea wawename, siige cane
Yeesu me atrunga biname bine mépu me jaawen-
emune. Yoo, cane iyeta mule cotre mene ibibi
ituge wawena, naace tddpume cane peei gaabe
ca conocico dbitame Acejiyame me opo gaabe je.
7Yepa, iyeta peei mule bine cane lui poto cidi me
apu nangenuji egd miijirage gemi cdme tddpume,
page cane opo ewatnenine ega teepi nuuja miiji
lica gemi, Keriso me &tityera name pi. & Toraca
cane opo ewatnenine egdiyeta papa ge, yepd taatu
gwidape baborage gyene. Peei babo gwidape lui
naace gyene cane umle gane Yeesu Keriso cdme
Yageyame. Yoo, Yeesu Keriso name pi iyeta cdme
sasa mule bine domdji pana cane itu ebmalemu-
jine Keriso me ingle cabu me abacitame, 9 ten
cabu lenajame. Page cane licarage cdme miiji

mule piiyepu cotre waweneca bine jitrungene-
mine Acejiyame tddpume conocico abitame, yepa
cane Keriso ne jitrungenine cebine Acejiyame
tddpume conocdco wawename. Peei dtrunga gaabe
Acejiyame cama conocdco abitame lui teeme bau
ca gyene, piiyepu biname cina peei ne jdpdanusi,
Keriso ne liba jaatrungusi. 10 Page cdme nuuja
singi lica gyene, yepd Keriso tddpume toraca umle
abitame, piiyepu lui babo kokre te teebine budre
cabu ca itu erpinantuji, peei te cdme ireclota cabu
lenajame. Cane singi gane teeme pana ngene
cewe oocanena papdname ireclota cabu piiyepu
teeme pana abitame tabe lipu teeme budre padare
cabu ge, 11ingle cane singi géne Acejiyame te piba
cuta cebine budre cabu ca arpinentame iyeteta
ireclota me.

Acejiyame te Mibibine Ituge Asogleca Yeesu
pana Mule Wawename

12 Cane lica jiicenine egé cane uja conocaco me
ituge abita; camu gyene came ireclota mule toraca
miiji me dbita. Yepd, cane cdngena apicetndrenine
conocico ireclota mule ne oomlaname, ingle
Yeesu Keriso te cebine teeme tddpume ituge oom-
lana. 13 Yoo, cdme &trunga binamewale, cane apu
lica nangeninige ega cane conocdco ireclota cama
gdne, yepa cane apu jewenenine: iyeta poto cidi
me lui ituge niindce dpletnera, cane singi ngene
atrimela, pui ne oomlaname lui te niindce gaabe
gyene. 14 Cane uuwama badclena biname pana
gdne. Cane niindce gaabe me ire nacijinige ngalu
gaabe ne oomlaname, naace tddpume cdme miiji
daremu ne acatame. Peei daremu lui iyeteta

ireclota gyene cabucewe je, Acejiyame lui tddpume
cebine ituge ala asogleca cane Yeesu Keriso bau
ca pdpdname. 15 Yoo, mine iyeta lui cina Seemo
ireclota cabu ninajininige, mine miiji pepu pana
ngene atwana cama lenajame, piiyepu weene liba
mara ngene atwana cama gemi yepa gwidape
poto cidi me, Acejiyame cuta peei ne pajecu me
pa jaawenepi weeme tddpume. 16 Yoo siige, mine
niindce gaabe me naclege pui umle cabu lui pisi
nyene page.

17 Céme éatrunga binamewale, cdme pana
mule weene gigri jewenemeye. Teeme mule
abiberdjineye lui cina toraca gaabe cabu otni,
cine lui gaabe weeme tddpume ituge awabudnita.
18 Cane lui tddpume weebibine bucurage padare
ituge jajanena, cuta page ele macu cama caéri
jijenininine egd bucurage biname piti nemi lui
cina cubuyame gemi Keriso me budre tdapume
baarge uli cabu teeme conocono ireclota name pi.
19 Teepi niiya puupu me cirege otni, ingle teeme
yepa taatu ngene atwanena pisi nyene, teeme
tddpe me singi bine wawenecame. Teepi gege
gemi mule poto cidi me, teepi lui poto cidi me
ajiri cire labitinejisi. Iyeta teeme ngene atwanena
lui singi taatu ai gawecewe me gwidape tddpume.
20Yepd, mime tddpume ireclota mara gyene. Mime
toraca cewe lui cabu sine. Mine mime niiya
cabu ca &secrera biname ne céngena jewagrijenisi
cabucewe camime bau otnime, peeilui Yageyame
Yeesu Keriso sine. 21 Tabe te mime gawecewe
tddpe bine cirege ateplengija teeme jamyacu
apaclyera cama tddpe pana dbitame, pui kokre ca
tabe lui ca ibibi gyene iyeta gwidape bine teeme

4

Paulo te Badrmi Mene Jegednemige

1 Cdme ngenecurage binamewale, cane bab-
orage singi weeme tddpume weene cama lena-
jame. Weene cebine ngenecu gege me nawe-
neniye, piiyepu cane awepyerdja ne jepanenine
weeme name pi. Yoo, cdme dtrunga binamewale,
weene miiji kokre aclajutame Yageyame cabu.

2 Yoo, neeneni magebi Ewodiya piiyepu Sun-
tuke, owecu, cime singi weene ecateye yepa ngene
atwanena cama Yageyame cabu lenajame. 3 Yoo,
pilyepu Sujugu, lui cane cama miijirage kaakesea
ituge wawena, cane singi gane maane ai neeneni
magebi bine &tityerame teeme miise mule ne ab-
malame, teepilui cina cane cama baborage kaake-
sea ituge wawena biname bine Miiji Mene jajane-
name. Teepi gigri kaakeseayame gegi Klemente
cama piiyepu iyeta nuuja biname cama lui cina
cane cama kaakesea ituge jaawenemepesi, lui
bime ngii Acejiyame bau oogardneji gemi teeme
peba cabu, iyeta lui cina kirece ireclota Keriso bau
ca cire jddpanepesi.

4Ngenecu gege dbitineye weeme Yageyame cabu
ireclota tddpume. Cane cadri jijenine, weene
ngenecu gege!

5> Weene miiji owelaamelame lenaja iyeta bi-
name bime tddpume. Yageyame me acnenuta lui
mameta gyene. 6 Gone ngenecu mépu labitininuye
nuuja gwidape tddpume, yepad weene liba Ace-
jlyame ne yaawejanuye, teebine yaatinaruye iyeta

weeme singi gwidape tddpume, pilyepu ngenecub-
ora ca teebine eso ydacaruye. 7 Piiyepu weene liba
ngenecu poode Acejiyame bau ca jadpanuye, piba
weeme ngene atwanena piiyepu weeme singi
Yeesu Keriso cabu cdngenarage birige. Yoo, bi-
name cina ablicdco gemi cdngena umle dbita pepu
ngenecu poode ne.

8 Cerdcerdgadbu bddrmi mene age sena. Céame
atrunga binamewale, weene ai gwidape poto cidi
me ngene jwaatwa-naninuye: iyeta lui toraca
gemi, lui bine opo gaabe me yaacranemusi, lui
gwidape conocdco gemi, lui bine jugi céco ngene
atwana cama gemi, lui jamyacu gemi, lui bine
jddpdnemusi egd miijirage gemi, lui epucéco gemi,
piiyepu lui bine ibibi gemi awepyerdja tddpume.
9 Cane lui abiberdja weebibine ituge ceera cidme
mene piiyepu cdme mule cabu ca, weene pepu
jaawenemuye. Piba Acejiyame, lui te mibibine
ngenecu miiji niwenininige, mine cama pa yaana-
jepi.

Paulo te Pilipi Atrunga Ingle Biname bine Eso
Jejemige Teeme Atityera tddipume

10 Cane ngenecu gege gine piiyepu cane
Yageyame ne ewepyerdjenine egi padare te
tatyaramtumi weene cebine cdiri &tityerame.
Weeme puu singi puga ge pui ne wawename,
yepa leca padare cabu weeme gaabe atityerame
lica ge. 11 Cane ai mene naace name pi lica
jijjenininine ingle cane gwidape tddpume singi
gane. Pepu lica ge, ingle cane umle ituge abita
ngenecu gege cama lenajame, nganu gyene cdme
gwidapelibanesae. 12Cane umle gdne owecumete

pana lenajame piiyepu cane cuta nuuja taje umle
gane bucurage gwidape cama lenaja. Cane umle
gane lyeta padare iyeta poto ta ngenecu gege
cama lenajame. Nginu gyene came deedei liba
bucurage, coo cdme deedei liba nesae; came
gwidape liba bucurage, coo cdme singi gwidape
liba lica gemi, cdme ngenecu gege cuta pisi nyene.
13 Keriso te cebine kokre me nawenenige iyeta
gwidape tadpume.

14 Yepa, weeme mule babo miijirage gyene ce-
bine cdme mépu cabu atityerame. 15 Yoo, weene
Pilipi biname umle gemi egd lui padare cabu cine
gije jebacitujisi Miiji Mene jajanename, cane pui
padare cabu liba Makedoniya probins ne seb-
malujine pui Miiji Mene nuuja poto jajanename,
weeme atrunga ingle te taatu natitydruji cebine,
weene liba rarekaake nicirujiye. 16 Cane liba
Tesalonika cewe cabu je, weene cuta piba cebine
ndtityarujiye lica yepa gadbu taatu, yepd cuta nuuja
taje weene nétitydrujiye. 17 Yoo, cime singi lui lica
gyene owecu gwidape papana taatu me, yepd cane
singi gane weene pepu mule wawenecame, piba
miiji daremu peei cabu ca pipéaname. 18 Yoo, cane
age eso mene ne yoogdrenine iyeta weeme dtityera
tddpume. Peei dtityera lui ibibi gyene. Cédme singi
gwidape ibi piti nemi page, ingle Epaproditus te
bii sewadenemige wemiji gwidape bine. Weeme
atityera gwidape lui epu pana iiwéreja mule liiyepu
Acejiyame tdapume. Tabe baborage singi gyene
pepu atityera mule papédname. 19 Yoo, Yeesu Keriso
me kaakesea name pi mime tddpume, Acejiyame
te iyeta weeme singi gwidape bine icdrininuge

teeme jamyacu dogwe cabu ca. 20 Mine miiji Ace-
jlyame mime Babe ne awepyeraja iyeteta ngalu
cdco teeme jamyacu apaclyera tddpume. Pepu pa
yaanajege!

AiPeba me Apira Mene

21Cane sebore jiwenininine iyeta Acejiyame me
biname bine lui cina Yeesu Keriso memi. Mime
dtrunga binamewale lui cina age temi cane cama,
teepi te weebibine sebore jiwenininisi. 22 Iyeta
Acejiyame me biname cina weebibine sebore ji-
wenininisi, yepa toraca teepi lui gemi Rooma
Babo Mopeyame me mete cabu kaakesea jewe-
nenisi.

23 Yageyame Yeesu Keriso me miiji te weeme
seemo bime cabu lenajame.
Cane ngii Paulo; cdme mene ngélu peese.

